
Contigo Navarra-Zurekin Nafarroa talde parlamentarioko foru parlamentari Miguel Garrido Solak, Parlamentuko Erregelamenduan ezartzen denaren babesean, honako mozio hau aurkezten du, Osoko Bilkuran eztabaidatzeko:
Eskatzen dugu Nafarroako Parlamentuaren Industriako eta Enpresen Trantsizio Digital eta Enpresarialeko Batzordean egin dadila mozio honen betetze-egoeraren jarraipena.
Zioen azalpena
Adimen Artifizialaren etorrerak dimentsio neogenikoko eraldatze-ahalmena dauka. Ondorioz, argi dago mundu-hegemonia beretzat nahi duten potentzia nagusiak lasterketa batean murgildu direla teknologia horren garapenaren buru izateko, teknologia horrek erabateko aldea ezarriko duelako nagusitasun ekonomiko, teknologiko eta militarraren bilaketan.
Bitartean, oraingoz ozta-ozta ikus dezakegu zer eraldatze ekonomiko, sozial eta are ontologiko ekarriko dizkion gure gizarteari horren garapenak. Adimen Artifiziala garatzeaz arduratzen ari diren enpresetako buruek –Open AI edo ENVIDIA enpresetakoek, adibidez– uste dute heldu den bosturtekoan erdietsiko dutela "AA Orokorra", hau da, uste dute lortuko dutela AAk, 2030a baino lehen, gizakiaren modu bertsuan egitea lan orokorrak. Eta dagoeneko, fase hori ia amortizatutzat jotzen baitute, "berezitasuna" noiz lortuko den hitz egiten hasiak dira, hau da, AAk noiz izanen duen gizakiena baino adimen kualitatiboki handiagoa.
Agertokia, beraz, zientzia fikzioari dagokio. Ezaugarri horrek, aurrerabide teknologikoaren abiadura esponentzialarekin batera, eragotzi egiten du erakundeok egoeraz jabetzea eta gauza izatea eraldatze hori, saihestezina dena, ahal den gehien egokitzea Nafarroako gizartearen interesetara.
Horretarako, aztertu egin behar dugu nola kudeatuko dugun kapitala-lana binomiorako zer-nolako desoreka ekarriko duen, produkzio-jarduera nola aldatuko den edo administrazioaren eta zerbitzu publikoen funtzionamendua nolakoa izanen den.
Baina, zalantzarik gabe, bada elementu bat ezer baino lehen jorratu behar duguna. Galdera bat erantzun behar duguna. Nafarroak eta bere instituzioek zer eginkizun izanen dute adimen artifizialari dagokionez?
Argi dago gure anbizioa ez dela izan behar beste eskala bat duen lasterketa teknologiko batean parte hartzea, baina horrek ez du esan nahi albo batera geratu behar dugula (edo geratzen ahal garela). Industriarekin gertatzen den moduan, argitu egin behar dugu zer adimen artifizial behar dugun Adimen Artifiziala jada eragiten ari den balio-katean parte hartzeko. Disrupzio teknologiko horretan erkidego gisa zer rol bete nahi dugun argitzeko gauza garen heinean asimilatu eta ulertu ahal izanen dugu zer aplikazio eta zer ondorio izan ditzakeen, eta ondoren helduko den eraldatzearen gobernantza demokratikoago bat erraztu.
Hori dela-eta, honako erabaki proposamen hau aurkezten dugu:
Nafarroako Parlamentuak Nafarroako Gobernua premiatzen du lidergo publiko eta ezbairik gabea har dezan bere gain, Adimen Artifizialaren ondorioz erkidegoan gertatu beharreko eraldatze sozial eta ekonomikoari dagokionez.
Nafarroako Parlamentuak Nafarroako Gobernua premiatzen du Espezializazio Adimendunaren Estrategiaren baitan atal berezi bat egon dadin adimen artifizialerako eta horren aplikazioetarako.
Nafarroako Parlamentuak Nafarroako Gobernua premiatzen du berariazko mahai bat eratu dezan arloko eragileekin,  Adimen Artifizialetik heldu den eraldatzearen gobernantza parte-hartzailea eta demokratikoa ahalbidetzeko, bai eta Nafarroak haren balio-katean izan dezakeen parte-hartzea ere.

